
　〈聖祖御製大誥首篇以君臣同遊爲聞卷第一義所以示萬世　聖子神孫者至矣〉

會試天下舉人命户部侍郎兼學士江淵修撰林文爲考

試官取吳滙等三百人廷試賜柯濳劉昇王㒜等進士及

第出身有差是科鍾同馬文升余子俊林鶚楊守陳泰紘

高明後皆以功名顯○都御史王來擒苗酋韋同烈香爐

山平

六月廵撫李匡破艸塘賊

七月王來率兵討貴州賊○詔擇顏子後裔希惠孟子後

裔希文並授翰林世襲五經博士誠意伯劉基七世孫祿

亦授是職○文選郎中李賢上正本十策曰勤聖學顏箴

警戒嗜欲絕玩好愼舉措崇節儉畏天變遠貴近振士風

結民心大畧言朝政闕遺有司利病生民休戚內外進言

已詳然有關于上之身心者或畧臣以爲　陛下一身家

國天下之本而心又身之本也正其本萬事理惟　陛下

之心旣正則國家天下之事可以次第推行乞留中以時

省覽詔付外旣而給事中李侃等以災異上疏謂李賢忠

言宜賜采納乃復取奏入命翰林繕寫置左右焉禮部尙

書楊寧見其奏歎息謂賢曰吾讀崇節儉一事殆欲淚下

也時　帝頗聲色奓侈嘗以銀豆金錢等物撒地令宮人

及內侍爭拾爲閧笑編修楊守陳賦銀豆謠大寓諷諫恨

--

未達于　上耳

　〈其謠曰尙方承詔出九重冶銀爲豆驅良工顆順勻圓奪天巧朱函進入蓬萊宮御手親將十餘把琅玕亂洒〉

　〈金階下萬顆珠璣走玉盤一天雨雹敲鴛瓦中官跪拾多盈袖金鐺半墮羅裳縐贏得天顏一笑懽拜賜歸來〉

　〈坐清晝聞知昨日六宫中翠娥紅袖承春風黃金作豆競拾得羊車不至愁烟中別有銀壺薄如葉幷刀剪碎〉

　〈盈丹匣也隨金豆洒金堦滿地春風飛玉蝶君不見民食木皮和草根夢想豆食如入珍官倉有米無錢糴操〉

　〈瓢盡作溝中塵明主由來愛一頻安邦只在恤窮民願將銀豆三千斛活取枯骸百萬人〉

李賢爲兵部侍郎○錦衣衛指揮盧忠有罪誅之時　上

皇居南宮忠上變妄言　帝怒殺中官阮浪等猶欲窮治

不已忠一日屛人請卜者全寅筮之寅以大義叱之曰是

大凶兆死不足贖忠懼乃鴹狂爲風狀學士商輅與司禮

侍臣王誠等言盧忠是个風子豈可聽信他壞了大體傷

骨肉之情後追問忠果謂供養眞武得其通報以妄言伏

誅

　〈按寅山西安邑人少瞽而性聰警學京房易占斷多奇才名播四方正統閒客遊大同　上皇旣北狩陰遣使〉

　〈命鎮守太監裴當問寅寅筮得乾之初九附奏曰大吉可以賀矣龍君象也四初之應也龍濳躍必以秋應以〉

　〈庚午浹歲而更龍變化之物也庚者更也庚午中秋車駕其還乎還則必幽勿用故也或躍應焉或之者疑之〉

　〈也後七八年必復辟午火德之正也丁者壬之合也其歲丁丑月壬寅日壬午乎自古歲數更九躍則必飛九〉

　〈者乾之用也南面子衝午也其君位乎故曰大吉旣而也先復入寇京師戒嚴寅時在石亨幕下召問休咎寅〉

　〈筮之曰無能爲也且彼氣已驕戰之必克虜果敗去踰年也先欲奉　上皇南還時率以爲詐獨撫寧伯朱謙〉

　〈上書懇請　朝廷持不敢發寅言于亨曰虜人順天舉義我中國反失奉近禮獨不爲夷狄笑乎亨遂與于謙〉

